
			Para Aidan e Luci, 
dous inventores incansables de historias divertidas e surrealistas.
Grazas por inspirárdesme na creación deste libro

			1.

			
			Hai un bicho 
neste envío!

			Ola, amigas e amigos. Hoxe vou contar unha historia que comezou un día un pouco raro. O certo é que hai días raros e días moi, moi raaaaaros. Aquel sábado amenceu bastante normal: Aidan erguéndose cedo e os seus pais dicíndolle que volvese á cama. O propio Aidan non acababa de comprender por que SEMPRE tiña sono cando había que espertar para ir á escola, e as fins de semana non. E non era o único. Luci, a súa mellor amiga, tamén estaba intrigada con este fenómeno, pois a ela acontecíalle o mesmo. 

			—﻿Isto quere dicir –﻿expuña Aidan con seriedade– que en realidade deberiamos ir á clase soamente dous días por semana e descansar o resto.

			Luci estaba totalmente de acordo con este argumento irrefutable. Se eles se decataran con dez anos, os adultos estaban a tardar demasiado en arranxar o problema.

			Como vos estaba contando, ese sábado sucedeu algo extraordinario: chegou un mensaxeiro cun paquete. Vaites, iso non é raro nin extraordinario. Pero… que pensades se vos digo que o paquete estaba a nome de Aidan? E que o remitente era a famosa corporación Piña? 

			Ah! Que non sabedes a que se dedica a corporación Piña? Pois cóntovolo deseguida: a corporación Piña ten sona polos seus produtos tecnolóxicos e porque o seu logotipo é unha mazá, perdón, unha piña. Si, xa sei que unha piña non ten nada que ver coa tecnoloxía, pero, vaia, tedes que preguntarllo á súa fundadora.

			Volvamos con Aidan. Despois de que os seus pais debatesen sobre os pros e os contras de abrir un paquete non solicitado, e de que Aidan morrese coa gana de desembalalo, decidiron facerlle caso ao neno. Unha vez aberta a caixa de cartón reciclado, observaron que dentro había un pequeno obxecto de cor prata.

			—﻿Que é iso? –﻿preguntáronse os seus pais–﻿. Semella un bicho. 

			Aidan encolleuse de ombreiros.

			—﻿Debe de estar morto. Non se move –﻿sinalou o pai.

			—﻿Na caixa non hai máis nada –﻿engadiu Aidan mentres o achegaba aos seus ollos para observalo de preto–﻿. E aínda que ten aspecto de bicho, para min que é algo artificial, coma se fose mecánico.

			—﻿Un bicho mecánico?

			—﻿Si.

			—﻿Xa está! Debe de ser algún invento deses de Piña. Seguro que é carísimo! –﻿afirmou a nai.

			—﻿Pediches algo por Internet sen o noso permiso? –﻿preguntou o pai con seriedade.

			O neno negou coa cabeza sen quitar a vista do bicho. Non tiña ningunha dúbida de que era artificial. Mesmo semellaba ter luz no interior. Aidan, sen prestar atención ao que dicían os seus pais, tocouno co dedo índice. E armouna.

			—﻿Aaaaaaaaah! –﻿berrou o pai.

			—﻿Aaaaaaaaah! –﻿berrou a nai.

			—﻿Aaaaaaaaah! –﻿berrou Aidan.

			O bicho chimpou tan alto que case chegou ao teito. Cun voo maxistral aterrou nun andel e logo botouse a correr polo salón adiante.

			—﻿Atrapádeo! –﻿berraron.

			O tres lanzáronse á caza, mais o pequeno bicho era moi rápido. E non só corría, tamén choutaba polos mobles e rubía polas paredes. Un fenómeno!

			—﻿Sendo tan pequeno, non se lle van esgotar nunca as baterías? –﻿preguntou a nai mentres lle lanzaba un coxín.

			—﻿Así non, que podes esmagalo!

			No medio da persecución ocorreu algo que os deixou pampos. O bicho, que xa percorrera todo o salón, atopou un folio en branco. E entón, sen pedir permiso nin nada, comezou a botar algo negro polo seu… ehem!… cu.

			A nai xa estaba disposta a chafalo cunha zapatilla cando se fixou en que o bicho estaba a escribir ou a debuxar algo no papel. O líquido negro debía de ser unha especie de tinta. Así que pousou a zapatilla no chan e deixou o laborioso insecto rematar o traballo. Aidan observou a mensaxe impresa. Había un código QR para escanear e un texto escrito cunha elegante tipografía. A mensaxe dicía o seguinte:

			Felicidades, Aidan! Fuches seleccionado para estudar o próximo curso na prestixiosa ESCOLA ROBOT. Sigue as instrucións do código para máis información.

			P.D.: Coida ben o simpático mensaxeiro. Será o teu guía e a túa chave nesta aventura.

			Antes de que a nai puidese escanear o código, Aidan arrebatoulle o móbil das mans.

			—﻿Teño que contarllo a Luci. Podes facerlles unha videochamada aos seus pais?

			—﻿Aidan, meu rei, é moi cedo e…

			Non terminara de falar cando o teléfono da nai soou. Era a nai de Luci.

			—﻿Oliii! Perdoa que chame a estas horas. Luci está coma unha tola porque quere falar con Aidan dun paquete que lle chegou.

			—﻿Videochamada! –﻿gritaron os nenos nas súas respectivas casas.

			Os dous rapaces estaban tan nerviosos que apenas se escoitaban un ao outro. Xesticulaban e narraban diante da cámara as aventuras cos seus bichos robot.

			—﻿Temos que ir a esa escola. Xa! –﻿exclamaron a un tempo.

			Antes de seguir coa historia, temos que remarcar varios puntos importantes:

			1.- Luci e Aidan son amigos desde que tiñan tres anos e agora teñen dez (máis ou menos).

			2.- Os dous van ao mesmo colexio e gustan dos gatos.

			3.- A Aidan encántalle facer inventos con cartóns, cables e aparellos tecnolóxicos vellos, ou «vintage» (como di el).

			4.- A Luci fascínaa debuxar, crear personaxes, tocar a guitarra eléctrica e sabe karate.

			5.- Aos dous dáselles ben inventar historias. Sobre todo, de terror e cousas así.

			6.- Cando Luci era pequena soñaba con que lle chegase unha carta dunha «famosa escola de feitizaría». Pero como iso non existe e a Escola Robot si, pois mira, nin tan mal.

			7.- Última, pero non menos importante: o ano pasado presentáronse a un concurso de deseño de robots no colexio e non o lembran. Si, por ese motivo recibiron o paquete.

			Seguimos entón. Como vos dicía, os nenos estaban a facer unha videochamada, así que aos pais non lles quedou máis remedio que falar por outro teléfono.

			Podedes imaxinar a algarada; por unha banda, os nenos desexando ir a esa escola tan especial e, por outra, os pais considerando os problemas que podían xurdir.

			—﻿Síntoo, nenos. Pero non cremos que sexa posible cambiarvos de colexio nestas datas. Ademais, todo o que fan os de Piña é moi caro, e nós non podemos pagar unha escola tan exclusiva coma esa.

			—﻿Corramos polo peto, temos que ver se nos chegan os aforros –﻿suxeriu Luci con resolución.

			—﻿Espera! –﻿advertiu Aidan.

			Os bichos robot, que permaneceran inmóbiles despois de escribir a mensaxe, comezaron a vibrar nas mans dos nenos.

			—﻿Rápido, un papel! –﻿apremou Luci emocionada.

			Os dous nenos revolveron os seus cuartos na procura de máis papel para que os bichos puidesen escribir tranquilos.

			Unha vez impresa a folla, os rapaces leron contendo a respiración. Había moitas cousas que non podían entender, pero o fundamental estaba claro.

			—﻿Unha bolsa de estudos! Non temos que pagar nada!

			Como xa vos dixen, ese foi un sábado moi raro, e iso que non había brócoli para comer. Así que estade preparados para o comezo do curso. 

		

	
		
			
				[image: ]

			

			2.

			
			Onde está esa escola?

			
			Despois de moitos debates nas dúas familias, aceptaron a invitación da Escola Robot, a pesar dos seus misterios. As familias fixeron unha listaxe coas ideas que tiñan ao respecto.

			Cousas que estaban claras:

			-Dependía dunha empresa moi prestixiosa.

			-Contaba coas últimas tecnoloxías.

			-Todo o mundo quería ir.

			-Chamábanlle «a escola do futuro».

			-Este sería o primeiro curso oficial.

			-E bla, bla, bla, bla… (todo cousas moi boas).

			Cousas que non estaban claras:

			-Ninguén sabía onde estaba situada (Luci pensou que estaría debaixo do mar e Aidan que estaba nunha nave espacial dando voltas arredor da Terra).

			-Non había moitos datos en Internet. Só os oficiais da corporación Piña.

			-Quen eran os profesores? A misteriosa creadora da corporación Piña sería un deles?

			-Que se facía nesa escola?

			—﻿Robots! –﻿afirmou Aidan con rotundidade–﻿. O nome xa o di: ESCOLA ROBOT.

			—﻿Pero se aínda sodes nenos! –﻿replicou a nai de Luci preocupada.

			—﻿Pois faremos robots para nenos –﻿respondeu Aidan convencido.

			—﻿E se algúns profesores son robots con intelixencia artificial? –﻿especulou o pai de Luci chiscando un ollo.

			Os nenos quedaron pampos.

			—﻿Non sei eu –﻿dubidou o pai de Aidan–﻿. Non creo que estean tan avanzados tecnoloxicamente. No último escrito do bicho, poñía que serían profesores de carne e óso. En todo caso, hai que prepararse, rapaces, pois dentro de dous días comezará o voso primeiro día de clase.

			Para tranquilizar as familias, a organización explicáralles que o colexio era unha especie de internado. Iso quere dicir que algúns días durmirían alí e outros non. Que leria! E nin sequera sabían onde estaba situada a misteriosa escola. Levarían roupa de verán ou de inverno? 

			—﻿Se o colexio está na Lúa, darannos traxes espaciais –﻿asegurou Aidan–﻿. Non hai que preocuparse tanto pola roupa.

			—﻿E se está debaixo da auga, traxes de mergullo! –﻿engadiu Luci divertida.

			O pai de Luci encolleu os ombreiros.

			—﻿Non podemos facer outra cousa que agardar. Nas instrucións explicaban que os bichobots van guiarnos ao noso destino.

			Os nenos apenas durmiron a noite anterior á partida. A intriga era tan grande que non podían deixar de imaxinar como sería a súa nova escola. 

			Ao día seguinte, cos coches preparados, as dúas familias esperaron con expectación a que os bichobots se conectasen. 

			Piiiii, piiiii, piiiiiiiiiiiiii!

			—﻿Está a vibrar! Estase a poñer laranxa! –﻿informou Aidan co obxecto na man.

			Luci corroborou que o seu facía o mesmo.

			Antes de que puidesen pechar as mans, os bichobots saíron voando.

			—﻿Teñen ás!

			—﻿QUEEEEE!

			—﻿Axiña, mami! Arranca o coche, que escapan! –﻿exclamou Luci sinalando ao ceo.

			Os coches puxéronse en marcha. 

			Os bichos voaban rápido, pero non moi alto. Grazas ás súas luces laranxas podíase ver con perfección cara a onde se dirixían.

			—Á dereita. Non, non, á esquerda. Recto, dereita, esquerda…

			—﻿Este bicho vai volvernos tolos –﻿admitiu o pai de Aidan.

			—﻿Coidado con ese camión!

			—﻿Rápido, por esa calella!

			—﻿Vou escachar o coche! –﻿laiouse o pai de Aidan.

			Así que, despois dunha viaxe de vertixe, chegaron ao porto, preto da zona de embarque para grandes barcos. Os bichos entraron polas fiestras e pousáronse obedientes nas mans dos nenos.

			—﻿E agora que?

			—﻿Pois a agardar. Supoño que chegamos cedo, porque aquí non hai ninguén.

			Foi Luci a primeira en decatarse do que se aproximaba por mar.

			—﻿Vistes esa nube tan rara? Móvese pegada á auga e vai a fume de carozo.

			—﻿Pois si. É ben grande –﻿confirmou Aidan.

			—﻿E vén cara aquí.

			A nube avanzou até deterse no peirao. Entón, como se fose un truco de maxia, esvaeceuse.

			—﻿I-i-iso non é unha nube normal –﻿tatexou a nai de Luci.

			—É UNHA ILLA! –﻿exclamou a nena entusiasmada.

			Efectivamente, aquilo non era nin unha nube nin un barco nin unha plataforma petrolífera. Era unha illa con todas as súas cousas de illa: unha praia con area vermella (si, vermella), árbores tropicais, palmeiras, un río cun lago, un cantil cunha fervenza e un alucinante edificio incrustado na rocha. Ah, xa me esquecía, a illa tiña un…

			—﻿Un volcán! –﻿gritaron os nenos.

			Pois si, quitáronmo da boca; perdón, das teclas. Un volcán que expulsaba pequenas nubes brancas.

			—﻿Debe de ser a cheminea –﻿suxeriu a nai de Luci.

			Unha pasarela emerxeu da rocha e, atravesando a nube, apareceron tres persoas. Dous homes uniformados e unha muller cun rechamante pelo laranxa.

			—﻿Son humanos –﻿afirmou Aidan con certa decepción.

			—﻿Se cadra son robots camuflados –﻿aventurou Luci.

			—﻿Eses dous tan serios si que teñen pinta de robots. Pero non sei eu.

			—﻿Benvidos á Escola Robot. Son a profesora Mandarina –﻿saudou a muller–﻿. Espero que esteades tan impacientes por comezar coma min.

			A profesora era unha muller miúda, co pelo rizo e alaranxado, de grandes fazulas e brillantes ollos azuis como o mar, que miraban con simpatía a través dunhas lentes redondeadas e de fina montura dourada.

			Mentres Mandarina respondía millóns de preguntas e consellos dos pais, Aidan e Luci admiraban a illa.

			—﻿Que enxeñoso! –﻿sinalou a nena–﻿. Non me estraña que ninguén os atopase nunca. Ademais de estar sempre en movemento, van con esa capa de nubes de camuflaxe. 

			—﻿E como pensas que farán para moverse? Que tipo de motores terán? 

			Os dous homes uniformados, que resultaron ser tripulantes da illa, colleron as equipaxes coma se non pesasen nada e cruzaron unha pasarela.

			Convidados pola profesora Mandarina, os nenos emprenderon o camiño cara á misteriosa Escola Robot. 

			Que os espera alí? Como serán os seus compañeiros? E o resto de profesores? E, sobre todo, onde estarán os robots?

		

OEBPS/image/9788411106757_CUBIERTA.jpg
<
=
o
<
[N
o
<
z
<

A Escola Robot
ilustracions do autor

Sivdax





OEBPS/image/xg00407901_int_escola_robo-0005.jpg





OEBPS/image/erp1.jpg





OEBPS/image/escola_robot_1.jpg





OEBPS/image/xg00407901_int_escola_robo-0003.jpg
ANXO FARINA

A Escola Robot

ilustracions do autor

SZXERAIS





OEBPS/image/erp_2.jpg





OEBPS/image/escola_robot2.jpg





